
BIBLA – Pjesa 1 
 
 

Bibla, libri që ndryshoi botën 
 
 

Cilat Janë 3 Gjëra Që S’duhen Bërë? 
 
Gëzohem që je bashkuar sot me këtë festim, jemi në pjesën e tretë të serisë 
Bibla, libri që ndryshoi botën. 
 
Kemi parë sesi 5 ngjarje nga Besëlidhja e Vjetër lidhen me 5 ngjarje të 
Besëlidhjes së Re. Kush e mban mend atë skicën që bëmë javën e kaluar? 
 
Sot do të shikojmë një moment tjetër në Bibël, që është jeta e Moisiut dhe tema 
është: Cilat Janë 3 Gjëra Që S’duhen Bërë? 
Populli i Izraelit del nga Egjipti dhe shkon në tokën e premtuar. Por ama fillon 
që të 
Zanafilla 50:22 “…Jozefi banoi në Egjipt, ai dhe shtëpia e të atit… .”  Duket 
mirë… 
Pastaj, te fillimi i librit të Eksodit ngatërrohen gjërat. 
Eksodi 1:6 “Pastaj Jozefi vdiq dhe po ashtu vdiqën tërë vëllezërit e tij dhe 
gjithë ai brez.” 
Eksodi 1:7 “Dhe bijtë e Izraelit qenë frytdhënës, u shumzuan fort dhe u bënë të 
shumtë, u bënë jashtëzakonisht të fortë; dhe vendi u mbush me ta.” 
Po formohet kombi, siç i tha Zoti Abrahamit, por… 
Eksodi 1:8 “Por tani doli në Egjipt një mbret i ri, që nuk e kishte njohur 
Jozefin.” 
 
Ai e shtyp Izraelin për 400 vite, i përdor si skllevër. 
Dhe pika e kthimit të historisë është pasi kanë dalë nga Egjipti dhe po shkojnë 
drejt tokës së premtuar, te… 
Eksodi 19:4 “Ju e patë atë që u bëra egjiptasve, dhe si ju solla mbi krahë 
shqiponje pranë meje.” 
Eksodi 19:5 “Prandaj, në qoftë se do ta dëgjoni me vëmendje zërin tim dhe 
zbatoni besëlidhjen time, do të jeni thesari im i veçantë ndërmjet tërë popujve, 
sepse gjithë toka është imja.” 
Eksodi 19:6 “Dhe do të jeni për mua një mbretëri priftërinjsh dhe një komb i 
shenjtë. Këto janë fjalët që do t'u thuash bijve të Izraelit.” 
 
Ja si thuhet te… 
1 Pjetrit 2:9-10 “Por ju (kisha) jeni fis i zgjedhur, priftëri mbretërore, një komb 
i shenjtë, një popull i fituar, që të shpallni mrekullitë e atij që ju thirri nga terri 



në dritën e tij të mrekullueshme; ju, që dikur nuk ishit një popull, kurse tani jeni 
populli i Perëndisë.” 
 
E shikon si bëhet lidhja, Izraeli, populli i zgjedhur i Perëndisë, kisha, populli i 
zgjedhur i Perëndisë. 
 
Sot do të shohim TRE parime nga jeta e Moisiut. 
 
Çfarë janë tre gjëra, MOS i bëj, sepse i bëri dikush para teje dhe nuk dolën gjë, 
kështu që mos or mik, ja t’i shikojmë. 
1. Mos e ngatërro fjalën “jam përgjegjës” me “jam në kontroll”. 
Mos i ngatërro këto dyja, sepse janë të ndryshme. Ja disa shembuj… 
 
Për ata që janë prindër, ti do shkosh diku dhe lë dikë si babysitter, kujdestare për 
fëmijët për disa orë. 
 
Kujdestarja e fëmijëve është përgjegjëse për fëmijët por nuk është në kontroll të 
jetës së tyre. Ajo nuk duhet të mësojë gjithë gjërat që kanë lidhje me 
prindërimin dhe të mendojë për të ardhmen e fëmijëve dhe gjithë detajet e tjera. 
Jo, ajo është përgjegjëse për ata 2-3 orë, që të hanë diçka, ti vërë në gjumë, të 
luajë me ta. 
Prindi është në kontroll të shumë gjërave për fëmijët e tij/saj. Por as prindi nuk 
është në kontroll të çdo gjëje. Sidomos kur ke dy fëmijë dhe janë shumë të 
ndryshëm në personalitet. Njëri e do ndryshe, tjetri ndryshe. 
 
Nëse ti po punon për dikë, ti je përgjegjës për punët që të janë besuar ato 8 orë, 
por ti nuk je në kontroll. 
Nesër pronari mund të vijë me një ide të re dhe t’i dojë gjërat ndryshe ose e 
mbyll atë dyqan dhe hap një gjë tjetër. 
 
Policët janë përgjegjës, por nuk janë në kontroll, ligji e ka vendin në kontroll.  
 
 
Politikanët janë përgjegjës, por kushtetuta e vendit mbizotëron mbi ta. Ose të 
paktën kështu duhet të jetë. 
 
Kur luan futboll, ke topin dhe duket sikur ti e ke në kontroll lojën, por jo, ti je 
përgjegjës për ta çuar topin te porta, por loja ka rregulla, ka vijëzime fushe, ka 
arbitër që mban kontrollin e lojës, ka trajner që ndryshon skemën. 
 
Mos e ngatërro të jesh përgjegjës dhe të jesh në kontroll. 
Kur e ngatërron, ngatërrohen gjërat. 



Sepse kur Perëndia vendosi njeriun në tokë, e vendosi përgjegjës, nuk e la në 
kontroll. Ne jemi kujdestarë, jemi administrues, jemi përgjegjës për jetën tonë, 
për gjërat që na besohen, familja, puna, shkolla, burimet. 
Por s’jemi ne në kontroll. 
 
Kurrë mos e harro këtë, Perëndia është në kontroll, jo ne, jo njeriu. Perëndia nuk 
është vonë, nuk është herët, është në kohë. Ai është në kontroll. 
 
Perëndia po i thoshte Izraelitëve, Moisiut, Faraonit, na thotë neve. Në jetë do të 
jemi gjithmonë duke i shërbyer dikujt, ose duke i shërbyer Perëndisë, ose të 
ligut. Gjithmonë jemi nën autoritetin e Tij, ose të Perëndisë, ose… . 
Por mos e ngatërro të jesh përgjegjës me të jesh në kontroll, sepse nuk kemi për 
të qenë në kontroll. 
 
Moisiu e ngatërroi, kur lexon Eksodin kapitujt 1-4 del qartë që Perëndia e ka 
krijuar, e ka sjellë në jetë Moisiun për të bërë diçka të madhe, të jetë përgjegjës 
për çlirimin e popullit të Izraelit nga skllavëria 400-vjeçare e Egjiptit. 
Kush e mban mend fillimin, kur ai e kuptoi që Perëndia e ka caktuar atë të 
çlironte Izraelin, çfarë bëri ai? 
Gjen një Egjiptas që po rreh një Izraelit dhe e vret, mundohet ta marrë situatën 
në kontroll. E fsheh në rërë që mos ta shikojë njeri. Mundohet ta imponojë rolin 
e tij. 
Çfarë ndodhi, u mor vesh se çfarë kishte bërë, dhe Moisiu ia mbathi vrapit larg 
Egjiptit nëpër shkretëtirë. 
 
Për një moment Moisiu e ngatërroi të jesh përgjegjës dhe të jesh në kontroll. 
Mos i ngatërro këto të dyja. 
Moisiu u fsheh për 40 vjet larg, askush nuk e mori vesh nga u zhduk. Perëndia 
takohet me të në mal dhe e dërgon një herë në Egjipt, por këtë herë Moisiu e 
kupton qartë që ai nuk është në kontroll, ai është përgjegjës.  
Kontrolli është puna e Perëndisë, jo e imja. 
 
Po ti vetë, a e ke sqaruar këtë muhabet? 
Që ti je përgjegjës, por nuk je në kontroll. 
 
“Moisiu shpenzoi 40 vitet e para të jetës duke menduar që ishte dikushi, pastaj 
shpenzoi 40 vite të tjera për të mësuar se ishte askushi dhe në 40 vitet e fundit 
kuptoi se çfarë mund të bëjë Perëndia me askushin.” D.L. Moody 
 
E bukur apo jo, Moisiut pasi iku, iu desh ca kohë që ta kuptonte këtë gjë, kur 
Perëndia shkon ta takojë për t’i dhënë porosinë se çfarë duhet të bënte, ja si 
thotë ai te 



Eksodi 3:5 “Perëndia tha: "Mos u afro këtu: hiq sandalet nga këmbët, sepse 
vendi në të cilin ndodhesh është vend i shenjtë".” 
 
Perëndia është i shenjtë, mos e trajto si diçka të rastësishme praninë e Perëndisë. 
Trajtoje me nderim kur je në praninë e Tij. 
Eksodi 3:6 “Pastaj tha dhe këto fjalë: “Unë jam Perëndia i atit tënd, Perëndia 
i Abrahamit…”” 
 
Na doli Abrahami përsëri… 
Më poshtë Perëndia thotë: “Unë do të dërgoj të çlirosh popullin tim nga Egjipti” 
dhe Moisiu ka qëndrim tjetër, ai thotë, “Unë nuk mund ta bëj këtë gjë.” 
Sigurisht që nuk mundesh, sepse ti nuk je në kontroll, Perëndia është në 
kontroll. 
Sepse kur ti u caktove përgjegjës, e ngatërrove me kontrollin dhe dështove. 
Tashmë nuk do më as të jesh përgjegjës, sepse të duket shumë. 
 
Mik, kudo që të jesh, Perëndia të ka vendosur aty si përgjegjës, kështu që 
nderoje emrin e Perëndisë kudo që të jesh. POR mos e ngatërro me kontrollin. 
 
Sigurisht, Moisiu nuk mund ta bënte atë që i kërkoi Perëndia vetë, kështu që Ai 
i premtoi, “Unë, Perëndia që jam në kontroll do jem me ty, nuk je vetëm. Moisi, 
kupto që më ke mua afër dhe kupto që ti je përgjegjës. 
Kështu që qetësohu, Unë jam aty me ty.” 
 
Perëndia na ka pajisur me të gjitha gjërat që na duhen për të qenë përgjegjës, 
por jo për të qenë në kontroll. 
Mos e ngatërro këtë gjatë gjithë jetës tënde. 
 
Shiko, Moisiu e kuptoi këtë parim, por Faraoni nuk e pranonte dot që është 
kështu. Ai mendonte që ishte në kontroll të Egjiptit, këtij shteti të fuqishëm, më 
i fuqishmi në këtë pjesë të botës. 
Kur lexon librin e Eksodit nga fillimi shikon Faraonin që thotë, “Ooo, shiko, po 
rriten këta Izraelitët, po bëhen shumë.” Po sigurisht që do bëhen shumë, sepse 
premtimi i Abrahamit ishte, “Unë do të bëj një komb nga ti.” 
Por Faraoni tha, “Unë nuk jam përgjegjës, unë jam në kontroll, do e mbys këtë 
popull me punë e ngarkesa dhe këta do fiken si popull.” 
Ti që e di historinë, a e arriti dot këtë gjë Faraoni? Jo, sepse ai nuk është në 
kontroll, Perëndia që e dha premtimin, Ai është në kontroll, dhe kjo do të 
ndodhte. 
Faraoni mundohet të vrasë të gjithë fëmijët dhe vetëm një fëmijë i shpëton, a e 
gjen dot se kush? Moisiu. Dhe ironia vazhdon, e gjen vajza e Faraonit në lumë 
në një shportë dhe e merr në shtëpi. Ata që deshe të vrasësh, tashmë i ke brenda 
çatisë tënde, i dashur Faraon. 



Dhe ai që u rrit në shtëpinë e Faraonit u bë çlirimi i Izraelit. Kjo është e bukur 
dhe e çuditshme. 
Dhe ti thua, që Perëndia nuk është në kontroll? Që gjërat po ndodhin rastësisht? 
 
Mik, edhe ti mund të ndihesh ndonjëherë sikur je në kontroll, por sa më parë që 
e kupton, aq më mirë është. Që ti je vetëm përgjegjës, Perëndia është në 
kontroll. 
Aq më i qetë do jesh dhe aq më shumë do bashkëpunosh me Perëndinë. Faraoni 
nuk u dorëzua, derisa Perëndia lejoi 10 plaga, 10 murtaja që ranë në Egjipt dhe 
10 perënditë e Egjiptit dështuan, dështoi dhe Faraoni, ndodhi siç kishte thënë 
Perëndia, sepse Ai është në kontroll. Faraoni nuk e përuli qafën, qëndroi fort 
dhe qafa iu thye. Po ti, a e përule veten para Perëndisë që është në kontroll? 
“Unë s’do i shërbej Perëndisë, por s’do i shërbej as të ligut.” Ti e di këtë, që 
janë vetëm dy skuadra, o je me njërën, o je me tjetrën. Ti mendon se je me 
veten, i pavarur, s’ke lidhje me askënd? 
Kjo është skema më e zgjuar e djallit, ti je me veten, ti je perëndi, ti je i zgjuar 
vetë, ti s’ke nevojë për askënd, shiko sa i zoti je ti… po, po, dhe ngelesh nën 
ndikimin e gabuar. 
Ti je nën autoritetin e dikujt. Mos e ngatërro të jesh përgjegjës me të jesh në 
kontroll.  
 
Cila është tjetra? 
 
2. Mos e ul standartin 
 
Në një fushë janë dy kosha basketbolli, njëri është i lartë dhe pak veta gjuajnë te 
ai koshi. Dhe nga ana tjetër është një kosh i ulët dhe më e çuditshme, shumica 
duan të bëjnë kosh tek ai që është i ulët. Sepse është më i lehtë.  
Mos e ul standardin. Ne e dimë që nëse një fëmijë bën kosh te koshi i ulët, është 
gjë e mirë, por nëse unë shkoj të bëj kosh te koshi i ulët, nuk është arritje. 
Tek Eksodi kapitulli 20, Perëndia na jep 10 urdhërimet; nëse do që të quhet 
arritje, duhet t’i përmbahesh të 10 urdhërimeve. 
 
Eksodi 19:4 “Ju e patë atë që u bëra egjiptasve, dhe si ju solla mbi krahë 
shqiponje pranë meje.” 
 
Eksodi 19:5 “Prandaj, në qoftë se do ta dëgjoni me vëmendje zërin tim dhe 
zbatoni besëlidhjen time, do të jeni thesari im i veçantë ndërmjet tërë popujve, 
sepse gjithë toka është imja.” 
 
Kush është besëlidhja? Kjo që ndodh, ndiqi urdhërimet, nderoje Perëndinë. “Jini 
të shenjtë sikurse unë jam i shenjtë,” thotë Perëndia. E gjejmë te Levitiku, e 



gjejmë edhe te letra e Pjetrit. Perëndia do që të jemi të shenjtë, sepse do që të na 
mbrojë ne me standardin që na ka dhënë. 
 
Kur bëhesh prind, e kupton më shumë zemrën atësore të Perëndisë, sesi Ai 
kujdeset për ne, sikurse kujdesemi ne për fëmijët tanë.  
 
 
Ne prindërit duam t’i mbrojmë fëmijët nga rreziku. Të njëjtën gjë po bën 
Perëndia te Eksodi kapitulli 20. Po përpiqet të na mbrojë me 10 urdhërimet. 
“Nuk dua t’ju dëmtoj, dua t’ju tregoj një rrugë, një model jete të mirë për ju, që 
është për të mirën tuaj, për t’ju mbrojtur juve. Nëse bëni këto gjëra…” 
 
1. Unë jam Zoti Perëndia yt. 
2. Mos bëj shëmbëlltyra/idhuj. 
3. Mos e përdor emrin e Zotit kot. 
4. Ditën e shtatë bëj pushim. 
5. Ndero nënën dhe babanë dhe do jetosh gjatë. 
6. Mos vrit. 
7. Mos bëj tradhti bashkëshortore. 
8. Mos vidh. 
9. Mos bëj dëshmi të rreme. 
10. Mos lakmo gjënë e tjetrit. 
 
Katër të parat Jezusi i lidh me: “Duaj Perëndinë me gjithë zemër, shpirt, forcë, 
zemër.” Pastaj 6 të tjera, “Duaj tjetrin si veten.” 
 
 
Ne mund ta ulim standardin dhe të bëjmë kosha te koshi i ulët, por standardi i 
Perëndisë është te koshi lartë, është atje lart, sepse Ai do të mirën tonë. Po puna 
është se ne na zë frika, kur e shikojmë sa i lartë është koshi dhe sa pak shanse ka 
që të bëjmë kosh, na zë frika, sepse nuk e kapim dot atë standard. Ky është 
meraku i shumë njerëzve. Me këtë do merremi javën tjetër, do të flasim për 
tabernakullin, sesi mund të mbushet ky hendek i madh mes nesh dhe standardit 
të Perëndisë. Pikën e dytë të mesazhit me kaq do e lëmë: Mos e ul standardin që 
ka caktuar Perëndia për ty. 
 
Cila është e treta? 
Perëndia e plotësoi premtimin, Ddo të bëj një komb të madh”, kombi ka dalë 
nga Egjipti, po shkon drejt tokës së Premtuar. Po shkojnë drejt vendit të madh. 
Dhe kjo ndodh me Jozueun. Në fund të jetës së tij Jozueu iu kujton edhe një 
herë meraket që kishte. 
Jozueu 23:5 Dhe Zoti, Perëndia juaj, do t'i dëbojë ai vetë para jush; kështu ju 
do të shtini në dorë vendin e tyre, ashtu si ju ka premtuar Zoti, Perëndia juaj. 



(filloi me Jozueun por nuk e morën dot të gjithën, kishte akoma vend për të 
marrë).  
Jozueu 23:6 Jini, pra, shumë të vendosur në zbatimin dhe vënien në praktikë të 
ligjit të Moisiut, pa u shmangur as djathtas as majtas. 
(mos e ulni standartin, në tokën e re).  
Jozueu 23:7 pa u përzier me kombet që mbeten midis jush; nuk do të përmendni 
as emrin e perëndive të tyre dhe nuk do të betoheni për ta; nuk do t'i shërbeni 
dhe nuk do të bini përmbys para tyre. 
(Pse? Sepse djalli fshihet dhe bën hile si të të largojë nga Perëndia, sepse ti do të 
jesh duke i shërbyer dikujt, ose Perëndisë, ose po bie pre e lojërave të të ligut). 
Jozueu 23:8 por do të lidheni ngushtë me Zotin, Perëndinë tuaj, siç keni bërë 
deri sot. 
Jozueu 23:9 Në fakt Zoti ka dëbuar para jush kombe të mëdhenj dhe të 
fuqishëm; dhe askush nuk ka mundur t'ju bëjë ballë deri më sot. 
Jozueu 23:10 Një i vetëm nga ju do të ndjekë njëmijë prej tyre, sepse Zoti, 
Perëndia juaj, është ai që lufton për ju, siç e ka premtuar. 
(Shiko çfarë premtimi, 1 me 1.000, nëse ti ke Perëndinë në anën tënde që lufton 
për ty). E di si quhet kjo?  
FAVOR—HIR i Perëndisë për ty. 
Perëndia lufton për ty = FAVOR 
S'ka gjë më të mirë, të gjithë e duam favorin e Perëndisë, kjo është e treta… 
 
3. Mos e nënvlerëso FAVORIN e Perëndisë. 
Kur ti e di që je përgjegjës dhe nuk je në kontroll, kur nuk e ul standardin e 
Perëndisë, favori i Zotit është me ty. Jemi mirënjohës Zotit për favorin e Tij në 
shërbesat dhe gjërat që kemi bërë dhe po bëjmë. Për favorin e Tij në familjet 
tuaja, punët tuaja, jetët tuaja. 
Në kishën tonë, Perëndia na ka bekuar që të jemi bekim… besojmë që Ai ka 
shumë e më shumë për ne, por nuk do jetë sepse është merita jonë, jo, jo. jo, 
është favori i Perëndisë. 
(shënim për pastorin: shembuj të favorit të Perëndisë në kishë) 
 
Favor është kur Perëndia lufton për ty, kur Ai bën gjëra për ty, që ti në botë s’do 
i arrije vetë, kur Ai sjell gjëra nga hiçi; atë që bën favori i Zotit një ditë, nuk e 
bën mundi yt një jetë.   
Mos e nënvlerëso Favorin e Zotit, Perëndisë tënd. 
 
Mos e ngatërro fjalën “jam përgjegjës” me “jam në kontroll.”   
Mos e ul standardin.   
Mos e nënvlerëso Favorin e Zotit, Perëndisë tënd. 
 
Lutemi bashkë. 
 


